
UO‘T: 635.63:631.543.2 
ARMAN BODRINGI EKININI ISTIQBOLLI NAVIDAN YUQORI HOSIL OLISHDA 

QULAY EKISH SXEMASINI ANIQLASHDA FENOLOGIK VA BIOMETRIK 
KO‘RSATKICHLARGA TA’SIRI 

Annotatsiya. Maqolada 2023–2024 yillarda O‘zbekiston Respublikasining markaziy tuproq-iqlim sharoitida 
arman bodringi Ajur navining o‘sishi va rivojlanishiga turli ekish sxemalarining ta’siri o‘rganildi. 
Tadqiqotda (140+70)/2×30, (140+70)/2×40, (140+70)/2×50 va (140+70)/2×60 sm ekish sxemalari 
taqqoslandi. Fenologik kuzatishlar, o‘simliklarning asosiy biometrik ko‘rsatkichlari hamda mevalarning 
uzunligi, diametri va vazni aniqlandi. Eng maqbul natijalar oziqlanish maydoni kengaytirilgan 
(140+70)/2×60 sm ekish sxemasida qayd etildi. Ushbu variantda asosiy fenologik bosqichlar nazoratga 
nisbatan 3–5 kunga erta kechishi, yon shoxlar soni 8,3 dona, barglar soni 98,0 dona, asosiy va yon 
shoxlarning umumiy uzunligi 493,0 sm bo‘lishi aniqlandi. Meva uzunligi 21,5 sm, diametri 4,1 sm va bir 
dona meva vazni 224 g ni tashkil etib, nazorat variantiga nisbatan mos ravishda 21,5; 24,2 va 20,4% yuqori 
bo‘ldi. Natijalar Ajur navi uchun (140+70)/2×60 sm ekish sxemasi o‘simliklarning vegetativ va generativ 
rivojlanishi hamda meva sifat ko‘rsatkichlarini yaxshilashda samarali ekanligini ko‘rsatdi. 
Kalit so‘zlar: arman bodringi, Ajur navi, ekish sxemasi, oziqlanish maydoni, fenologiya, biometrik 
ko‘rsatkichlar, meva uzunligi, meva diametri, meva vazni. 
 
Аннотация. В статье представлены результаты исследований, проведённых в 2023–2024 гг. в 
центральной почвенно-климатической зоне Республики Узбекистан по изучению влияния 
различных схем посадки на рост и развитие армянского огурца сорта Ажур. В опыте сравнивали 
схемы (140+70)/2×30, (140+70)/2×40, (140+70)/2×50 и (140+70)/2×60 см. Изучали 
продолжительность основных фенологических фаз, основные биометрические показатели 
растений, а также длину, диаметр и массу плодов. Наиболее высокие показатели получены при 
схеме (140+70)/2×60 см. При данной схеме основные фенологические фазы наступали на 3–5 дней 
раньше по сравнению с контролем, количество боковых побегов составило 8,3 шт., листьев — 98,0 
шт., общая длина главного стебля и боковых побегов — 493,0 см. Длина плода составила 21,5 см, 
диаметр — 4,1 см, масса одного плода — 224 г, что соответственно на 21,5; 24,2 и 20,4% выше 
контрольного варианта. Полученные результаты свидетельствуют о целесообразности 
применения схемы (140+70)/2×60 см для улучшения вегетативного развития растений и 
биометрических показателей плодов сорта Ажур. 
Ключевые слова: армянский огурец, сорт Ажур, схема посадки, площадь питания, фенология, 
биометрические показатели, длина плода, диаметр плода, масса плода. 
 
Abstract. The article presents the results of studies conducted in 2023–2024 under the central soil and 
climatic conditions of the Republic of Uzbekistan to determine the effect of different planting schemes on 
the growth and development of Armenian cucumber variety Azhur. Four planting schemes, 
(140+70)/2×30, (140+70)/2×40, (140+70)/2×50 and (140+70)/2×60 cm, were compared. The duration 

of the main phenological stages, major biometric characteristics of plants, and fruit length, diameter and 
weight were determined. The highest values were obtained with the (140+70)/2×60 cm planting scheme. 
Under this treatment, the main phenological stages occurred 3–5 days earlier than in the control, while the 
number of lateral shoots reached 8,3 per plant, the number of leaves 98,0, and the total length of the main 
stem and lateral shoots 493,0 cm. Fruit length was 21.5 cm, fruit diameter 4,1 cm, and fruit weight 224 g, 
which were 21,5%, 24,2% and 20,4% higher, respectively, than in the control. The results indicate that the 
(140+70)/2×60 cm planting scheme provides favorable conditions for vegetative development and 
improves the biometric characteristics of fruits of Armenian cucumber variety Azhur. 
Keywords: Armenian cucumber, Azhur cultivar, planting scheme, feeding area, phenology, biometric 
characteristics, fruit length, fruit diameter, fruit weight. 

 
KIRISH 
Ekish sxemasi va o‘simliklarning oziqlanish maydonini maqbullashtirish 

sabzavot ekinlarida o‘sish, rivojlanish va hosildorlikni boshqarishning muhim 
agrotexnik omillaridan biri hisoblanadi. Bodringda ekish zichligi o‘zgarishi 
o‘simlikning vegetativ massasi, barg yuzasi, fotosintetik faolligi, meva hosil qilishi 
va hosildorlik ko‘rsatkichlariga ta’sir qilishi mumkin. Zamonaviy tadqiqotlarda 
ham ekish sxemasi va o‘simlik zichligini muayyan tuproq-iqlim sharoitiga 
moslashtirish zarurligi ta’kidlangan [1]. 

Ostonakulov T.E. va hammualliflarining tadqiqotlarida bodringning adaptiv 
gibridlarida ekish sxemasi, o‘simlik zichligi va oziqlanish sharoitlarining o‘simlik 
o‘sishi, barg yuzasi, fotosintetik potensial va hosildorlikka ta’siri o‘rganilgan. 
Mualliflar (180+60) /2×40 sm ekish sxemasi va 20,8 ming tup/ga o‘simlik zichligi 
sharoitida yuqori hosildorlik — 36,8–37,5 t/ga olinganini qayd etganlar [1]. 

Ding va hammualliflar bodringda o‘simlik zichligining barg fotosintezi, quruq 
modda taqsimlanishi, hosildorlik va meva sifatiga ta’sirini o‘rganishgan. 
Tadqiqotda 2,25; 3,0 va 3,75 tup/m² zichliklar taqqoslangan bo‘lib, nisbatan past 
zichlikda bir tupga to‘g‘ri keladigan hosil va mevalarning ayrim sifat 
ko‘rsatkichlari yuqori bo‘lgan. Mualliflar maqbul darajada kamaytirilgan zichlik 
hosilni pasaytirmasdan meva sifatini yaxshilashi mumkinligini ko‘rsatgan [2]. 

Zhang va hammualliflarning sharh tadqiqotida bodring mevasi sifati 
morfologik, oziqaviy va ta’m ko‘rsatkichlari asosida baholanishi qayd etilgan. 
Xususan, meva uzunligi va diametri tashqi tovar sifati bilan bog‘liq muhim belgilar 
sifatida ko‘rsatilgan. Shuningdek, meva sifatiga genetik xususiyatlar bilan bir 
qatorda yetishtirish usullari ham ta’sir qilishi ta’kidlangan [3]. 

Gribaldi va hammualliflar bodringda o‘simliklar orasidagi masofa va begona 
o‘tlarga qarshi kurash muddatining o‘sish hamda hosildorlikka ta’sirini o‘rganib, 
ekish oralig‘ini maqbul tanlash o‘simliklarning o‘sishi va hosil shakllanishi uchun 
muhim ekanligini ko‘rsatgan [4]. 

Maeda va Ahn tadqiqotlarida bodringning turli tiplarida hosildorlikning 
asosiy tarkibiy qismlari tahlil qilingan. Mualliflar meva hosili bilan quruq modda 
to‘planishi, mevaga yo‘naltirilgan quruq modda ulushi va meva soni o‘rtasida 
bog‘liqlik mavjudligini ko‘rsatgan. Bu natijalar o‘simlikning vegetativ rivojlanishi 
va generativ organlar shakllanishi o‘rtasidagi mutanosiblik hosildorlikni 
belgilashda muhim ekanligini ko‘rsatadi [5]. 

Nerson tadqiqotlarida bodringda o‘simlik zichligi, meva uzunligi va meva 
tipining urug‘ hosili hamda urug‘ sifatiga ta’siri o‘rganilgan. Muallif o‘simlik 

zichligi birlik maydondagi meva soniga kuchli ta’sir ko‘rsatishini va shu orqali 
birlik maydon hosildorligi shakllanishida muhim omil bo‘lishini aniqlagan [6]. 

Shunday qilib, adabiyotlar tahlilidan ko‘rinib turibdiki, ekish sxemasi va 
o‘simliklarning oziqlanish maydoni bodringning fenologik rivojlanishi, vegetativ 
massasi, barg yuzasi, meva shakllanishi va hosildorligiga ta’sir etuvchi muhim 
agrotexnik omillardan hisoblanadi. Biroq mazkur ta’sir darajasi navning biologik 
xususiyatlari, tuproq-iqlim sharoiti va yetishtirish texnologiyasiga qarab 
o‘zgarishi mumkin. Shu sababli arman bodringi Ajur navi uchun mahalliy tuproq-
iqlim sharoitida maqbul ekish sxemasini aniqlash bo‘yicha tadqiqotlar olib borish 
ilmiy va amaliy jihatdan dolzarb hisoblanadi. 

 
TADQIQOT O‘TKAZISH USLUBI 
Respublikani markaziy tuproq-iqlim sharoitida arman bodringi Ajur navi 

uchun turli ekish sxemalarining o‘simliklarning o‘sishi, fenologik rivojlanishi, 
biometrik ko‘rsatkichlariga ta’sirini baholash orqali eng maqbul ekish sxemasini 
aniqlash bo‘yicha tadqiqotlar 2023–2024 yillar davomida olib borildi. Bunda, 
fenologik kuzatishlar o‘simliklarning o‘sish va rivojlanish jarayonini baholash, 
turli ekish sxemalarining rivojlanish davrlariga ta’sirini aniqlash imkonini berdi. 

Arman bodringi o‘simligini oziqlanish maydonini aniqlash ekish sxemalari 
bo‘yicha qo‘shqatorlab lentasimon (140+70)/2×30 sm sxemada ekilgan 
variantda gektardagi o‘simlik soni 31746 dona, (140+70)/2×40 sm nazorat 
sifatida tanlangan sxemada 23809 dona, (140+70)/2×50 sm sxemada ekilgan 
variantlarda o‘simliklar soni 19047 dona, (140+70)/2×60 sm sxemada ekilgan 
variantda 15873 donani tashkil etdi. 

 
TADQIQOT NATIJALARI 
Arman bodringini ko‘chatlarini yetishtirish uchun urug‘lari ko‘chatxonaga 

oziqali paketchalarga ekildi. Urug‘lar ekilganidan so‘ng urug‘larning unib chiqish 
davri barcha tajriba variantlarida bir xil bo‘lib 8 kunni tashkil etdi. Shuningdek, 
unib chiqqan o‘simliklarda uchinchi haqiqiy bargning hosil bo‘lish muddati 
barcha o‘simliklarda 6 kunda bo‘lishi kuzatildi. 

Otalik gullarning 10 % ochilishi nazorat variantida ko‘chat ekilgandan keyin 
28 kunda kuzatilgan bo‘lsa, (140+70)/2×30 sm ekish sxemasida bu davr 1 kun 
kechikib, 29 kunni tashkil etdi. Ekish sxemasi (140+70)/2×50 sm va 
(140+70)/2×60 sm ekish sxemalarida otalik gullarining 10 % ochilishi nazoratga 
nisbatan 1 kunga erta bo‘ldi. Otalik gullarning 75 % ochilishida ham xuddi shu 
qonuniyat saqlanib qolindi, bunda nazoratda 32 kunni tashkil etgan bo‘lsa, 
(140+70)/2×30 sm ekish variantida 1 kun kech (33 kunda), (140+70)/2×50 sm 
va (140+70)/2×60 sm ekish sxemalarida 1 kun erta (31 kun) bo‘lgani kuzatildi. 

O‘simlikning onalik gullarining 10 % ochilishi nazorat variantida 
((140+70)/2×60 sm) 36 kunda bo‘lishi kuzatildi. (140+70)/2×30 sm ekish 
sxemasida bu ko‘rsatkich nazorat variantiga nisbatan 1 kun kech (37 kun), 
(140+70)/2×50 sm variantida esa 1 kun erta (35 kun), (140+70)/2×60 sm ekish 
sxemasida 4 kun erta (32 kun) ochilishi kuzatildi.  

Onalik gullarning 75 % ochilishi ham mos ravishda nazoratga nisbatan 

(140+70)/2×30 sm variantida 1 kun kech (39 kun), (140+70)/2×50 sm 
variantida 1 kun erta (37 kun) va (140+70)/2×60 sm variantida 4 kun erta (34 
kun) kuzatildi. 

Meva hosil bo‘lishining 10 % i nazorat variantida ((140+70)/2×60 sm)  
47 kunda qayd etildi. (140+70)/2×30 sm ekish sxemasida ushbu davr 2 kun 
kechikdi (49 kun). (140+70)/2×50 sm ekish sxemasida nazoratga nisbatan 1 kun 
erta – 46 kun, (140+70)/2×60 sm ekish sxemasida esa 4 kun erta, ya’ni 43 kunda 
meva hosil bo‘lishi aniqlandi. 

Meva hosil bo‘lishining 75 % i ham shunga o‘xshash holat kuzatildi. Nazorat 
variantida bu ko‘rsatkich 55 kunni tashkil etgan bo‘lsa, (140+70)/2×30 sm ekish 
sxemasida 57-kunda qayd etildi. (140+70)/2×50 sm variantida 52-kun, 
(140+70)/2×60 sm ekish sxemasida esa 50-kunda ommaviy meva hosil bo‘lishi 
kuzatildi (1-jadval). 

Arman bodringi Ajur navining o‘sishi va rivojlanishiga turli ekish 
sxemalarining ta’sirini baholash maqsadida o‘simliklarning asosiy biometrik 
ko‘rsatkichlari o‘lchandi. Biometrik kuzatishlar o‘simlikning vegetativ massasi 
shakllanishi, poya va yon shoxlarining rivojlanishi, barg yuzasining eni va bo‘yi 
shakllanishi hamda oziqlanish maydonidan foydalanish samaradorligini baholash 
imkonini berdi. 

Tajriba natijalariga ko‘ra, asosiy poya uzunligi ekish sxemasiga qarab ma’lum 
darajada o‘zgardi. Nazorat (140+70)/2×40 sm ekish sxemasida asosiy poya 
uzunligi 138,6 sm ni tashkil etgan bo‘lsa, (140+70)/2×30 sm ekish sxemasida 
ushbu ko‘rsatkich 147,5 sm ni tashkil etib, nazoratga nisbatan 8,9 sm ga uzun 
bo‘ldi. Oziqlanish maydoni kengaytirilgan (140+70)/2×50 sm va (140+70)/2×60 
sm ekish sxemalarida esa asosiy poya uzunligi mos ravishda 125,2 va 118,7 sm ni 
tashkil qilib, nazoratga nisbatan 13,4 va 19,9 sm ga qisqardi. 

Yon shoxlar soni bo‘yicha ham ekish sxemalari o‘rtasida farqlar kuzatildi. 
Nazorat variantida bir tupda o‘rtacha 6,5 ta yon shox hosil bo‘lgan bo‘lsa, 
(140+70)/2×30 sm variantida bu ko‘rsatkich 5,8 tani tashkil qilib, nazoratdan  
0,7 taga kam bo‘ldi. Oziqlanish maydoni kattalashgan (140+70)/2×50 sm ekish 
sxemasida yon shoxlar soni 7,2 ta, (140+70)/2×60 sm variantida esa 8,3 ta bo‘ldi. 
Bu nazoratga nisbatan mos ravishda 0,7 va 1,8 taga ko‘p yon shoxlarga ega 
bo‘lganini ko‘rsatdi. 

Yon shoxlarning umumiy uzunligi ham ekish sxemasi o‘zgarishi bilan ortib 
borganligi kuzatildi. Nazorat (140+70)/2×40 sm ekish sxemasida ushbu 
ko‘rsatkich 312,7 sm ni tashkil etgan bo‘lsa, (140+70)/2×30 sm variantida  
285,8 sm bo‘lib, nazoratga nisbatan 26,9 sm ga kam, (140+70)/2×50 sm 
variantida yon shoxlarning umumiy uzunligi 346,5 sm bo‘lib, nazoratdan 33,8 sm 
ga, (140+70)/2×60 sm variantida esa 374,3 sm bo‘lib, 61,6 sm ga yuqori 
bo‘lganligi aniqlandi. 

1-jadval  
Turli ekish sxemalarida arman bodringi Ajur navining fenologik rivojlanishi (2023–2024 yy.) 

Ekish sxemasi, sm 
Urug‘ ekish 

unib 
chiqish, kun 

Unib chiqish – 3-
chi barg hosil 
bo‘lishi, kun 

Ko‘chat ekish – 
otalik gullarini 
ochilishi, kun 

Ko‘chat ekish – 
onalik gullarini 

ochilishi, kun 

Ko‘chat ekish – meva 
hosil bo‘lishi, kun 

10 % 75 % 10 % 75 % 10 % 75 % 

(140+70)/2×30 8 6 29 33 37 39 49 57 

(140+70)/2×40 (nazorat) 8 6 28 32 36 38 47 55 

(140+70)/2×50 8 6 27 31 35 37 46 52 

(140+70)/2×60 8 6 27 31 32 34 43 50 
 

2-jadval 
 Turli ekish sxemalarida arman bodringi Ajur navining biometrik ko‘rsatkichlari (2023–2024 yy.) 

Ekish sxemasi, sm 

Asosiy 
poya 

uzunligi, 
sm 

Yon 
shoxlar 

soni, 
dona 

Umumiy yon 
shoxlar 

uzunligi, sm 

Asosiy poya 
va yon 

shoxlar 
umumiy 

uzunligi, sm 

Umumiy 
barglar 

soni, 
dona 

Barg sm 

barg 
eni, 
sm 

barg 
bo‘yi, 

sm 

barg 
bandi 

uzunligi, 
sm 

bo‘g‘im 
oralig‘i, 

sm 

(140+70)/2×30 147,5 5,8 285,8 433,3 75,0 12,1 13,6 10,5 17,4 

(140+70)/2×40 (nazorat) 138,6 6,5 312,7 451,3 87,0 12,7 14,0 11,1 18,5 

(140+70)/2×50 125,2 7,2 346,5 471,7 92,0 13,0 14,6 11,4 19,3 

(140+70)/2×60 118,7 8,3 374,3 493,0 98,0 13,4 15,2 11,7 19,9 

Asosiy poya va yon shoxlarning umumiy uzunligi ham yuqoridagi 
qonuniyatni ko‘rsatdi. Nazorat variantida ((140+70)/2×40 sm) umumiy poya 
uzunligi 451,3 sm bo‘lgan bo‘lsa, (140+70)/2×30 sm variantida 433,3 sm ni 
tashkil etib, nazoratga nisbatan 18,0 sm ga kam, (140+70)/2×50 sm variantida 
ushbu ko‘rsatkich 471,7 sm bo‘lib, nazoratdan 20,4 sm ga, (140+70)/2×60 sm 
variantida esa 493,0 sm bo‘lib, 41,7 sm ga yuqori bo‘ldi. 

Barglar soni ham ekish sxemasiga qarab farq qildi. Nazorat ((140+70)/2×40 
sm) variantida bir tupda o‘rtacha 87,0 ta barg hosil bo‘lgan bo‘lsa, (140+70)/2×30 
sm variantida barglar soni 75,0 tani tashkil etib, nazoratga nisbatan 12 taga kam 
bo‘ldi. (140+70)/2×50 sm variantida barglar soni 92,0 ta bo‘lib, nazoratdan  
5 taga, (140+70)/2×60 sm variantida esa 98,0 taga yetib, nazoratga nisbatan  
11 taga ko‘p bo‘ldi. 

Barg plastinkasining o‘lchamlari ham variantlar bo‘yicha farq qildi. Nazorat 
((140+70)/2×40 sm) variantida barg eni 12,7 sm bo‘lgan bo‘lsa, (140+70)/2×30 
sm variantida 12,1 sm bo‘lib, nazoratdan 0,6 sm ga kichik, (140+70)/2×50 sm 
variantida barg eni 13,0 sm, (140+70)/2×60 sm variantida esa 13,4 sm ni tashkil 
qilib, nazoratga nisbatan mos ravishda 0,3 va 0,7 sm ga katta bo‘ldi. 

Barg bo‘yi ham xuddi shunday o‘zgarishni ko‘rsatdi. Nazorat variantida barg 
uzunligi 14,0 sm, (140+70)/2×30 sm variantida 13,6 sm bo‘lib, 0,4 sm ga kam, 
(140+70)/2×50 sm variantida 14,6 sm, (140+70)/2×60 sm variantida esa  
15,2 sm qayd qilinib, nazoratga nisbatan mos ravishda 0,6 va 1,2 sm ga yuqori 
bo‘lganligi aniqlandi. 

Barg bandining uzunligi nazorat variantida 11,1 sm ni tashkil etdi. Zich ekish 
sxemasida ushbu ko‘rsatkich 10,5 sm bo‘lib, nazoratga nisbatan 0,6 sm ga 
qisqardi. Oziqlanish maydoni kengaytirilgan variantlarda esa barg bandining 
uzunligi 11,4 va 11,7 sm bo‘lib, nazoratdan mos ravishda 0,3 va 0,6 sm ga yuqori 
bo‘ldi. 

Barg bo‘g‘im oralig‘i uzunligi ham ekish sxemalari ta’sirida o‘zgardi. Nazorat 
variantida bu ko‘rsatkich 18,5 sm bo‘lgan bo‘lsa, (140+70)/2×30 sm variantida 
17,4 sm bo‘lib, nazoratga nisbatan 1,1 sm ga qisqa, (140+70)/2×50 sm variantida 
bo‘g‘im oralig‘i 19,3 sm, (140+70)/2×60 sm variantida esa 19,9 sm bo‘lib, 
nazoratdan mos ravishda 0,8 va 1,4 sm ga yuqori bo‘ldi (2-jadval). 

3-jadvalda turli ekish sxemalarida arman bodringi Ajur navi mevalarining 
biometrik ko‘rsatkichlari keltirilgan. Tajriba natijalariga ko‘ra, nazorat variantida 
meva uzunligi 17,7 sm, diametri 3,3 sm va bir dona meva vazni 186 g ni tashkil 
etdi. Zich ekish sxemasi (140+70)/2×30 sm da ushbu ko‘rsatkichlar nazoratga 
nisbatan past bo‘lib, meva uzunligi 16,5 sm (93,2 %), diametri 3,0 sm (90,9 %) va 
bir dona meva vazni 175 g (94,1 %) ni tashkil qildi (3-jadval). 

Oziqlanish maydoni kengaytirilgan (140+70)/2×50 sm ekish sxemasida 
mevaning biometrik ko‘rsatkichlari nazorat variantga nisbatan yaxshi natijani 
ko‘rsatdi. Ushbu variantda meva uzunligi 20,3 sm ni tashkil etib, nazoratga 
nisbatan 2,6 sm yoki 114,7 %, meva diametri 3,7 sm bo‘lib, nazoratga nisbatan 0,4 
sm yoki 112,1 %, bir dona meva vazni esa 205 g bo‘lib, nazoratga nisbatan 19 g 
yoki 110,2 % ni tashkil etdi. 

3-jadval 
Turli ekish sxemalarida arman bodringini Ajur navi mevalarining 

biometrik ko‘rsatkichlari (2023-2024 yy.) 

Ekish sxemasi, 
sm 

Meva 

uzunligi, 
sm 

nazoratga 
nisbatan 

% 

diametri, 
sm  

nazoratga 
nisbatan 

% 
vazni, g  

nazoratga 
nisbatan 

% 
(140+70)/2×30 16,5 93,2 3,0 90,9 175 94,1 

(140+70)/2×40 
(nazorat) 

17,7 100 3,3 100 186 100 

(140+70)/2×50 20,3 114,7 3,7 112,1 205 110,2 

(140+70)/2×60 21,5 121,5 4,1 124,2 224 120,4 
 
Eng yuqori ko‘rsatkichlar (140+70)/2×60 sm ekish sxemasida qayd etildi. 

Unda meva uzunligi 21,5 sm bo‘lib, nazorat variantidan 3,8 sm ga yoki 121,5 % ga 
yuqori bo‘ldi. Meva diametri 4,1 sm ni tashkil etib, nazoratga nisbatan 0,8 sm yoki 
124,2 % ga, bir dona meva vazni esa 224 g bo‘lib, nazoratga nisbatan 38 g yoki 
120,4 % ga oshdi. 

 
XULOSALAR 
Ekish sxemasini nazorat (140+70)/2×40 sm varianti bilan qiyoslaganda, 

(140+70)/2×30 sm ekish sxemasida fenologik bosqichlar 1–2 kunga kechroq 
kechganligi aniqlandi. 

Oziqlanish maydoni kengaytirilgan (140+70)/2×50 sm variantida asosiy 
fenologik bosqichlar 1–3 kunga, (140+70)/2×60 sm ekish sxemasida esa  
3–5 kunga erta bo‘lishi kuzatildi. 

Nazorat variantida asosiy poya uzunligi 138,6 sm, yon shoxlar soni 6,5 dona 
va barglar soni 87,0 dona ni tashkil etdi. Zich ekish sxemasida ((140+70)/2×30 
sm) asosiy poya 147,5 sm gacha uzaygan bo‘lsa-da, yon shoxlar soni 5,8 dona, 
barglar soni esa 75,0 dona bo‘lib, nazorat variantidan past qayd etildi. 

Oziqlanish maydoni kengaytirilgan ((140+70)/2×50 sm) variantida yon 
shoxlar soni 7,2 dona, barglar soni 92,0 dona, asosiy va yon shoxlarning umumiy 
uzunligi 471,7 sm ni tashkil etib, ushbu ko‘rsatkichlar nazorat variantiga nisbatan 
yuqori bo‘ldi. 

Biometrik ko‘rsatkichlar bo‘yicha eng yuqori natijalar ((140+70)/2×60 sm) 
ekish sxemasida qayd etildi. Unda yon shoxlar soni 8,3 dona, barglar soni  
98,0 dona, barg eni 13,4 sm, barg bo‘yi 15,2 sm, asosiy va yon shoxlarning umumiy 
uzunligi 493,0 sm ni tashkil etib, mazkur ekish sxemasi arman bodringi Ajur 
navining vegetativ rivojlanishi uchun eng qulay sharoitni ta’minladi. 

Nazorat variantida meva uzunligi 17,7 sm, diametri 3,3 sm va vazni 186 g ni 
tashkil etgan bo‘lsa, (140+70)/2×30 sm ekish sxemasida ushbu ko‘rsatkichlar 
mos ravishda 16,5 sm, 3,0 sm va 175 g bo‘lib, nazoratga nisbatan 6,8; 9,1 va 5,9 % 
ga past bo‘ldi. 

(140+70)/2×50 sm va (140+70)/2×60 sm ekish sxemalarida meva 
biometrik ko‘rsatkichlari nazorat variantidan yuqori qayd etildi. Ayniqsa, 
(140+70)/2×60 sm variantida meva uzunligi 21,5 sm, diametri 4,1 sm va vazni 
224 g ni tashkil etib, nazoratga nisbatan mos ravishda 21,5; 24,2 va 20,4 % ga 
oshdi. 

Ilmiy maqolalar, reklama, hikoya va boshqa ilmiy-ijodiy materiallar yuborishingiz mumkin. 

Materiallar va reklamalar pullik asosda chop etiladi. 
 

Elektron pochta: licht-1989@mail.ru   
Jurnalning telegram manzili: t.me/agrobiznes_elektronjurnal  
Telefon raqami: +998939018320, +998934393000  
Jurnal rasmiy sayti: https://www.agrobiznesjournal.uz 

 
 
 
 
 
 
 
 
 
 
 
 
 
 
 

 
 
 
 

Manzilimiz: Toshkent viloyati, Qibray tumani,  
Universitet kо‘chasi, 2-uy 

2026-yil, avgust. №8-son. 

“Agrobiznes, fan va texnologiyalar” ilmiy-amaliy elektron jurnali  
2023-yil 23-maydan Oʻzbekiston Respublikasi Prezidenti 

Administratsiyasi huzuridagi Axborot va ommaviy kommunikatsiyalar 
agentligi tomonidan C-5669225 reyestr raqami tartibi boʻyicha 

roʻyxatdan oʻtkazilgan.  
Litsenziya raqami: №083688 

“Agrobiznes, fan va texnologiyalar” ilmiy-amaliy elektron jurnali Oʻzbekiston 
Respublikasi Oliy taʼlim, fan va innovatsiyalar vazirligi huzuridagi Oliy attestatsiya 
komissiyasi rayosatining 30.11.2024-yildagi №364/5-sonli qarori bilan 08.00.00-

Iqtisodiyot fanlari bo‘yicha, 08.05.2025-yildagi №370/5-sonli qarori bilan 06.00.00-
Qishloq xo‘jaligi fanlari bo‘yicha “Dissertatsiyalar asosiy ilmiy natijalarini chop etish 

tavsiya etilgan milliy ilmiy nashrlar ro‘yxati”ga kiritilgan. 

